
Disember 2015

Kajian ini bertujuan untuk menganalisis dan menilai unsur-unsur estetika yang terdapat
dalam karya persuratan era Awal Islam. Penelitian awal mendapati karya persuratan era
awal Islam kurang mendapat perhatian dalam kajian sastera. Kebanyakan kajian sastera
pada zaman tersebut lebih tertumpu ke atas karya syair terutama syair yang bertemakan
jihad pada zaman Khalifah Abu Bakar Al-Siddiq dan Khalifah ‘Umar Al-Khattab.
Kebanyakan pengkaji sastera Arab berpendapat bahawa karya persuratan pada zaman
tersebut bukanlah dihasilkan untuk tujuan seni sastera, tetapi sebaliknya kerana faktor
dakwah, politik dan ekonomi. Bahkan, sebahagian pengkaji berpandangan bahawa
unsur-unsur seni balaghah yang terdapat dalam karya persuratan tersebut adalah
ditokok tambah oleh periwayat sejarah. Justeru, kajian ini tampil mengisi kekurangan
tersebut dan berhasrat menonjolkan aspek estetika yang terdapat dalam karya surat
perang era Al-Khulafa’ Al-Rashidin. Sebanyak 35 teks surat perang yang ditulis oleh
khalifah-khalifah Al-Rashidin dan panglima-panglima tentera Islam dikumpulkan
sebagai data kajian. Kaedah penyelidikan yang digunakan ialah kajian kepustakaan dan
analisis kandungan. Manakala, Pendekatan Estetika oleh Al-Miqdad (1993) dipilih
sebagai kerangka asas kajian untuk tujuan analisis teks. Teks surat perang era Al-
Khulafa’ Al-Rashidin akan dianalisis berdasarkan tiga elemen estetika yang
dikemukakan oleh Al-Miqdad iaitu: Al-Ma‘ani (tema penulisan surat), Al-Manhaj
(format penulisan surat) dan Al-Uslub (gaya bahasa al-Balaghah). Hasil kajian
menunjukkan bahawa karya surat perang mempunyai nilai estetika dan keindahan
sastera yang tersendiri. Keindahan nilai sastera ini dibuktikan dengan format penulisan
surat yang hampir kepada format penulisan zaman Rasulullah SAW dan gaya bahasa
retorik yang mudah, ringkas dan jauh daripada unsur Al-Takalluf. Hasil kajian ini juga
membuktikan bahawa unsur seni balaghah yang terdapat dalam surat perang era Al-
Khulafa’ Al-Rashidin bukanlah ditokok tambah oleh para periwayat sejarah. Dapatan
kajian ini diharap dapat memberi sumbangan dalam memahami dan menghayati sejarah
kegemilangan zaman Awal Islam melalui pendekatan analisis sastera.

Abstract of thesis presented to the Senate of Universiti Putra Malaysia
in fulfilment of the requirement for the Degree of Master of Art

AESTHETICS ON MILITARY LETTERS
DURING THE PERIOD OF AL-KHULAFA AL-RASHIDIN

By

KHAIRUL ANWAR BIN HAJI MOHAMAD ALI

December 2015

Chair : Pabiyah Hajimaming @ Pabiyah Toklubok, PhD
Faculty : Modern Languages and Communication

This study aims to analyze and evaluate aesthetics elements or the significance of arts
and literature during the Islamic civilization. Preliminary observation, found that the
literary work in Islam was given less focused, in the study or arts. In the early period of
Islamic civilization, most of the arts and literature works are focused on the poetry
works. The poetry, especially with the theme of Jihad, was found in Al-Futuhat’s era,
namely as Khalifah Abu Bakar al-Siddiq, and Khalifah Umar al-Khattab time. Most of
Arab’s researcher agreed that, the literary work is given less attention by the researcher
because the literary work was produced mainly to spread religion, politics and
economic purposes. In fact, some of the researcher viewed that the element of
‘balaghah’ in the literary work has been fabricated by adding another words from the
previous narrators.  Even some of the quotation of the letters is different from the
pronunciation among the narrators. Hence this studies specifically to fill the gap the
aesthetic aspects in literary work in the time of Al-Khulafa Al-Rashidin. In order to
meet the gap, 35 brown letters written by the Khalifah al-Rasyidin and other Islamic
prominent leaders, were collected as a research data. Methodology of the research is by
library research and content analysis. Aesthetic Approach in literary works by Mahmud
Al-Miqdad (1993) was used as a framework in analyzing the texts. Brown letter’s text,
during the time of Al-Khulafa’ Al-Rasyidin will be analyze based on three aesthetics
elements proposed by the Mahmud Al-Miqdad which is; Al-Ma’ani (referred to the
theme aspects or the writing purposes), Al-Manhaj (writing letter format) and Al-Uslub
(style of language that referred as al-balaghah’s aspect or rhetoric). The expected
outcome of this research showed that, literary work in the brown letters have their own
aesthetic values and it is very closed to the writing style during the Prophet (pbuh)
period. It also added with the rhetoric style of language, simple and away from the
element of Al-Takalluf wa Al-Tasannu. This outcome is based from the time of Al-
Khulafa’ Al-Rashidin and it is not being fabricated by previous narrators. Hopefully,
this research will contribute in understanding historical period of the Islamic
Civilization with the literature analysis approach.

BAB 1

PENDAHULUAN

1.1 Pengenalan

Adab atau sastera ditakrifkan sebagai suatu seni yang terhasil daripada pemikiran dan
pengalaman manusia yang disampaikan melalui bahasa yang indah. Daif (1961)
mendefinisikan adab atau sastera sebagai kata-kata yang indah samada berbentuk prosa
atau syair yang bertujuan untuk mempengaruhi pemikiran pembaca dan pendengar.
Manakala Al-Sha‘ar (1999) telah mengemukakan makna sastera sebagai keseluruhan
pengalaman manusia yang tercipta melalui pemikirannya dan disampaikan dengan gaya
bahasa yang indah dan berseni. Pendapat di atas turut disokong oleh Tulaimat dan Al-
Ashqar (2002) yang menyatakan bahawa sastera sebagai ciptaan seni yang disampaikan
melalui syair dan prosa dengan bahasa indah yang menceritakan tentang makna
kehidupan. Daripada takrifan di atas dapat disimpulkan bahawa unsur terpenting yang
menentukan kesenian hasil karya sastera yang baik dan bermutu adalah penggunaan
bahasa yang indah. Keindahan bahasa yang digunakan secara kreatif dan imaginatif
dalam sesuatu karya sastera pasti akan menarik minat pembaca serta meninggalkan
kesan yang mendalam dari segi penghayatan terhadap karya tersebut. Justeru itu kajian
ini cuba mengetengahkan suatu karya dalam kesusasteraan Arab iaitu sastera
persuratan atau dalam Bahasa Arab disebut sebagai Adab Al-Tarassul.

Dalam konteks kesusasteraan Arab, surat telah diiktiraf sebagai karya sastera yang
terkenal selepas syair, khutbah dan amthal (Qumaihah, 1986, p.12). Syair, khutbah dan
amthal merupakan karya sastera yang terlebih dahulu mendapat perhatian pengkaji-
pengkaji bahasa dan kesusateraan Arab kerana karya-karya tersebut telah muncul sejak
dari zaman Jahiliah lagi berbanding karya persuratan. Ini adalah kerana surat berkait
rapat dengan seni penulisan. Kebanyakan sarjana sastera Arab berpendapat bahawa
masyarakat Arab Jahiliah adalah merupakan masyarakat yang buta huruf dan tidak tahu
menulis dan hanya bergantung kepada periwayatan secara lisan sahaja (Sha‘lan, 1998,
p.151).

Karya persuratan Arab dipercayai muncul pada zaman Rasulullah SAW. Kebanyakan
pengkaji Sejarah Islam dan kesusasteraan Arab telah berpendapat bahawa tarikh
sebenar kemunculan karya persuratan ialah selepas peristiwa Hijrah (Al-Miqdad, 1993,
p.72). Abu Sharifah (1998) turut menyokong pendapat ini dengan menegaskan bahawa
karya-karya surat telah muncul sejak penghijrahan Rasulullah SAW dari Mekah ke
Madinah. Ini adalah kerana selepas tertegaknya Kerajaan Islam di Madinah, penulisan
surat adalah amat penting dalam pentadbiran negara, penyebaran dakwah dan
hubungan diplomatik.

Menurut para pengkaji sejarah Islam, penulisan surat perang atau Al-Rasail Al-
Harbiyyah juga telah bermula sejak zaman Rasulullah SAW iaitu selepas Perjanjian
Hudaibiyyah. Menurut Hamidullah (1969), sejarah penulisan surat-surat politik telah
bermula selepas Perjanjian Hudaibiyyah apabila Rasulullah SAW mula mengutuskan
surat-surat kepada raja-raja dan pemerintah-pemerintah Rom, Parsi, Habshah,

Ghassasanah, Bahrain, ‘Umman, Yaman dan Najran menyeru mereka kepada dakwah
Islam ataupun tunduk kepada Kerajaan Islam Madinah. Walaupun tujuan utama
Rasulullah SAW mengutuskan surat-surat tersebut adalah untuk menyeru mereka
kepada Agama Islam, namun terdapat mesej supaya mereka tunduk (dengan membayar
Jizyah) kepada Kerajaan Islam Madinah dan mengiktiraf Agama Islam jika mereka
tidak mahu menerima dakwah Rasulullah SAW. Sekiranya mereka enggan membayar
Jizyah, maka peperangan adalah pilihan terakhir yang diberikan oleh Rasulullah SAW.
Contoh surat perang tersebut adalah surat Rasulullah kepada Pemerintah Rom
(Hamidullah, 1969, p.82) :

ْ أدَْعُوْكَ إِلىَ الإِسْلاَمِ، : "إِ مِنْ محَُمَّدٍ رَسُوْلِ اللهِ إِلىَ صَاحِبِ الرُّوْمِ  لَكَ سْلَمْتَ ف ـَإِنْ أَ فَ نيِّ
ةَ، فإَِنَّ اللهَ لاَمِ فأََعْطِ الجِْزْيَ فيِ الإِسْ دْخُلْ تَ مَا للِْمُسْلِمِينَْ وَعَلَيْكَ مَا عَلَيْهِمْ. فإَِنْ لمَْ 

ِ وَ نـُوْنَ ؤْمِ ي ـُقاَتلُِوْا الَّذِيْنَ لاَ ﴿تَـبَارَكَ وَتَـعَالىَ يَـقُوْلُ:  لْيـَوْمِ الآْخِرِ ِ ِ ....إلخ"﴾لاَ 

Terjemahan: Dari Muhammad Rasulullah kepada pemerintah Rom :
“ Sesungguhnya aku menyeru engkau kepada Islam. Jika engkau
memeluk Agama Islam maka berhak bagimu segala apa yang berhak
bagi kaum muslimin dan engkau terpelihara daripada segala yang tidak
berhak ke atasmu sebagaimana terpelihara kaum muslimin daripada
perkara yang tidak berhak ke atas mereka. Jika engkau menolak seruan
Islam ini, maka wajiblah ke atasmu Jizyah. Sesungguhnya Firman Allah
menyebut : Perangilah orang-orang yang tidak beriman kepada Allah
dan Hari Akhirat (Al-Taubah : 29) ...”.

Pendapat Hamidullah turut disokong oleh Al-‘Uqaili (dalam Yusuf, 2013) yang
berpendapat bahawa surat-surat Rasulullah SAW kepada raja-raja dan pemerintah
bukan Islam adalah merupakan langkah awal yang menjadi etika dalam berperang
bahawa “ tidak boleh menyerang satu negara sebelum ada seruan dakwah dan
memberikan peringatan terlebih dahulu ”.

Daripada penelitian ke atas surat Rasulullah SAW kepada pemerintah Rom tersebut,
jelas bahawa surat perang telah mula ditulis sejak zaman Rasulullah SAW sebagai
medium dakwah Baginda Rasulullah SAW kepada pemerintah-pemerintah bukan
Islam. Metodologi yang sama juga telah diikuti oleh Khalifah-khalifah Al-Rashidin
selepas Baginda Rasulullah SAW. Menurut Al-‘Asali (1988, p.16) : “ Setelah Abu
Bakr Al-Siddiq dilantik sebagai khalifah, beliau telah menulis surat menyeru golongan
murtad kepada Islam. Selepas memerangi golongan murtad, Khalifah Abu Bakr Al-
Siddiq telah memulakan pula dakwah dan misi perluasan wilayah Islam atau Harakah
Al-Futuhat ke sebelah utara dan timur. Khalifah telah menulis surat kepada penduduk
Yaman menyeru kepada Jihad Al-Futuhat”.

Seterusnya karya penulisan surat perang semakin berkembang pada zaman Al-Khulafa’
Al-Rashidin selepas bermulanya misi perluasan wilayah Islam secara besar-besaran
pada zaman pemerintahan Khalifah ‘Umar bin Al-Khattab.

1.2 Latar Belakang Kajian

Surat-surat perang atau Al-Rasail Al-Harbiyyah adalah termasuk dalam kategori surat –
surat rasmi yang berbentuk politik atau Al-Rasail Al-Siyasiyyah. Hamidullah (1969)
telah mengklasifikasikan surat-surat perang yang ditulis oleh Rasulullah SAW dan Al-
Khulafa’ Al-Rashidin kepada musuh untuk menyeru mereka kepada Islam sebagai Al-
Wathaiq Al-Siyasiyyah atau dokumen politik. Surat-surat politik ini telah mendapat
tempat dalam kajian sejarah. Para pengkaji sejarah telah mengumpulkan semula semua
surat-surat politik tersebut dari kitab-kitab sejarah, mentahkikkan kesahihannya dan
membukukan semula surat-surat tersebut. Antara karya-karya sejarah moden yang
terkenal yang telah menghimpunkan semula surat-surat politik tersebut ialah Jamharah
Rasail Al-‘Arab oleh Safwat (1937) dan Majmu‘ah Al-Wathaiq Al-Siyasiyyah oleh
Hamidullah (1969).

Menurut ‘Abdullah (2012), surat-surat politik sememangnya telah memperkayakan
khazanah persuratan Arab dan selayaknya diberi perhatian untuk dikaji dari segenap
aspek. Walaupun karya-karya tersebut telah mendapat tempat dalam kajian sejarah,
namun demikian karya-karya tersebut telah dialpakan daripada segi kajian terhadap
aspek bahasa dan sastera.

Dengan itu, kajian ini tampil mengisi kekosongan tersebut dan berhasrat untuk
menonjolkan karya surat-surat perang pada zaman Al-Khulafa’ Al-Rashidin bermula
dari zaman pemerintahan Khalifah Abu Bakr Al-Siddiq pada tahun 632 masihi atau 11
hijrah hinggalah berakhirnya pemerintahan Khalifah ‘Ali bin Abi Talib pada tahun 661
masihi atau 40 hijrah. Bagi memenuhi keperluan tersebut, istilah seni persuratan surat
perang dalam sejarah kesusateraan Arab perlu dibincangkan. Setelah itu pendekatan
estetika akan dibuat, yang akan membincangkan secara mendalam tentang format-
format pembukaan dalam surat perang, peralihan antara isi kandungan dan penutup.
Kajian ini juga akan menerangkan tema-tema penulisan surat perang, menyatakan gaya
bahasa penulisan khalifah dan panglima perang, struktur ayat dan aplikasi retorik atau
Balaghah Arab. Semuanya itu dibuat dengan mengetengahkan contoh-contoh karya
surat perang yang telah ditulis oleh keempat-empat Al-Khulafa’ Al-Rashidin dan
beberapa panglima perang seperti Khalid bin Al-Walid, Abu ‘Ubaidah bin Al-Jarrah,
‘Amru bin Al-‘as dan Yazid bin Abi Sufyan.

1.3 Pernyataan Masalah

Penelitian awal terhadap kajian-kajian yang dilakukan oleh pengkaji bahasa dan sastera
ke atas karya-karya sastera Awal Islam terutama sekali pada zaman Al-Khulafa’ Al-
Rashidin, mendapati kebanyakan kajian lebih tertumpu kepada karya–karya syair.
Dapatan ini disokong oleh pendapat yang dikemukakan oleh Qumaihah (1986, p.12) :
"syair yang bertemakan jihad pada zaman Al-Futuhat adalah yang paling banyak
mendapat perhatian oleh para pengkaji bahasa dan sastera. Hal demikian didorong oleh
kemashuran sastera syair itu sendiri yang telah lahir seawal zaman Jahiliah lagi
berbanding karya persuratan".

Di samping itu, karya persuratan pada zaman Awal Islam kurang mendapat perhatian
oleh pengkaji bahasa dan sastera kerana karya-karya tersebut bukanlah dihasilkan

untuk tujuan seni sastera itu sendiri, tetapi sebaliknya kerana faktor dakwah, siasah dan
ekonomi. Daif (1960) berpendapat bahawa pada zaman Awal Islam, Rasulullah SAW
telah mengutuskan surat kepada raja-raja dan pemerintah-pemerintah Arab dan bukan
Arab dengan menggunakan bahasa yang amat ringkas untuk menyampaikan dakwah
dan tidak bertujuan untuk menghasilkan seni sastera yang indah. Begitu juga dengan
Al-Khulafa’ Al-Rashidin selepas baginda. Mereka menulis surat kepada pemerintah
negara lain adalah kerana tujuan dakwah, politik dan ekonomi dan bukannya kerana
sastera. Adapun unsur-unsur seni balaghah yang terdapat dalam karya-karya persuratan
tersebut adalah ditokok tambah oleh periwayat-periwayat sejarah. Maka, tidak
hairanlah apabila terdapat nas-nas surat yang berbeza lafaznya di antara perawi sejarah.
Lantaran itu didapati bahawa karya persuratan pada zaman tersebut lebih mendapat
tempat dalam kajian-kajian sejarah berbanding kajian bahasa dan sastera.

Menurut Ghattashah dan Muhammad (2009), karya surat mula mendapat perhatian
pengkaji bahasa dan sastera pada zaman Kerajaan Umawi yang muncul selepas
berakhirnya pemerintahan Al-Khulafa’ Al-Rashidin pada tahun 40 Hijrah. Khalifah
Mu‘awiyah telah menubuhkan Al-Diwan khas untuk penulisan surat rasmi. Penulis-
penulis yang bekerja di Al-Diwan telah dipilih dan dilantik oleh khalifah daripada
kalangan ahli bahasa dan sastera yang fasih. Surat-surat rasmi pada zaman Umawi
terkenal dengan seni retorik dan gaya bahasa yang sangat indah kerana penulis-penulis
Al-Diwan bukan sahaja menulis dengan tujuan rasmi semata-mata, sebaliknya mereka
berlumba-lumba untuk menghasilkan surat rasmi dengan gaya bahasa retorik yang
sangat tinggi. Maka tidak hairanlah pada zaman tersebut muncul nama besar dalam
sastera prosa persuratan seperti ‘Abdul Hamid Al-Katib yang hasil karyanya masih
mendapat tempat dalam kalangan pengkaji bahasa dan sastera sehingga kini.

Walau bagaimanapun, Al-Miqdad (1993) berpendapat bahawa walaupun Rasulullah
SAW dan Al-Khulafa’ Al-Rashidin menulis surat bukan kerana tujuan sastera atau
seni, namun prosa penulisan surat pada zaman tersebut mempunyai keistimewaan dan
nilai-nilai estetika yang tinggi. Menurutnya lagi, mereka yang mengatakan bahawa
tiada nilai sastera dalam karya persuratan pada zaman Awal Islam sebenarnya
terpengaruh dengan pandangan bahawa teks-teks persuratan tersebut tidak asli.
Sedangkan teks-teks persuratan pada zaman Awal Islam adalah dokumen sejarah yang
bernilai tinggi yang tertulis dalam buku-buku sejarah yang muktabar dan diiktiraf.
Maka, tiada syak wasangka terhadap keaslian dan ketinggian nilai estetika yang
terdapat dalam teks-teks persuratan tersebut. Justeru, berdasarkan pendapat Al-Miqdad
(1993), kajian ini akan cuba untuk menonjolkan nilai-nilai estetika dan keindahan
sastera yang terdapat dalam surat-surat perang pada zaman Al-Khulafa’ Al-Rashidin.

1.4 Soalan Kajian

Pelbagai persoalan boleh ditimbulkan apabila menganalisa sesebuah karya sastera.
Untuk menghuraikan konsep dan ciri-ciri estetika dalam surat-surat perang pada zaman
Al-Khulafa’ Al-Rashidin, kajian ini akan cuba untuk menjawab beberapa persoalan
berikut :

i. Apakah nilai estetika yang terdapat dalam tema penulisan surat perang era
Al-Khulafa’ Al-Rashidin?

ii. Apakah ciri estetika yang terdapat pada struktur penulisan surat perang
era Al-Khulafa’ Al-Rashidin?

iii. Apakah nilai estetika yang terdapat dalam gaya bahasa retorik yang
digunakan dalam penulisan surat perang era Al-Khulafa’ Al-Rashidin?

1.5 Objektif Kajian

Penganalisian estetika terhadap teks sastera secara dasarnya adalah bersifat subjektif
dan sukar untuk menentukan apakah ciri-ciri keindahan yang terserlah dalam sesuatu
karya. Justeru itu, kajian ini menggariskan beberapa objektif  seperti yang berikut :

i. Mengenal pasti nilai estetika melalui jenis surat serta tema penulisan surat
perang era Al-Khulafa’ Al-Rashidin.

ii. Menjelaskan ciri estetika yang terdapat pada struktur penulisan surat
perang era Al-Khulafa’ Al-Rashidin.

iii. Menganalisis nilai estetika melalui gaya bahasa retorik yang digunakan
dalam penulisan surat perang era Al-Khulafa’ Al-Rashidin.

1.6 Kepentingan Kajian

Kajian ilmiah ini diharap akan dapat menambahkan lagi khazanah ilmu dalam bidang
pengkajian kesusasteraan Arab.  Dalam konteks pengkajian terhadap karya–karya
sastera Arab di Malaysia, kajian ini boleh dijadikan panduan kepada pengkaji sastera
Arab untuk melihat dan memahami karya sastera Arab dengan lebih mendalam dan
dekat dengan cara yang lebih objektif.

Selain itu, kajian ini akan menonjolkan elemen estetika dalam penulisan surat-surat
perang. Elemen ini adalah merangkumi analisa terhadap tema penulisan surat perang,
struktur dan reka bentuk serta gaya bahasa retorik Arab (balaghah) yang digunakan
dalam penulisan.

Kajian ini akan membuktikan wujudnya kekuatan dan keindahan seni sastera Bahasa
Arab dalam karya persuratan pada zaman Awal Islam. Kajian ini secara tidak langsung
akan mengubah persepsi bahawa karya penulisan surat perang hanyalah sebuah
dokumen politik semata-semata yang tidak mempunyai nilai keindahan bahasa atau
keindahan sastera.

Di samping itu, kajian ini juga boleh menjadi rujukan guru mata pelajaran Bahasa Arab
yang ingin menggunakan bahan kesusasteraan dalam pengajaran dan pembelajaran.
Seterusnya ia akan dimanfaatkan oleh murid-murid untuk meningkatkan lagi
penguasaan Bahasa Arab mereka dalam bidang lisan dan penulisan.

1.7 Batasan Kajian

Kajian ini merupakan satu analisis sastera ke atas karya prosa surat-surat perang atau
Al-Rasail Al-Harbiyyah pada zaman Al-Khulafa’ Al-Rashidin. Rida (1975, p.88) telah
mendefinisikan Al-Rasail Al-Harbiyyah sebagai “setiap surat yang berkaitan dengan
ketenteraan. Ia merupakan medium komunikasi antara khalifah dan panglima tentera
Islam dan juga medium komunikasi antara panglima-panglima tentera di medan
peperangan”.

Berdasarkan takrifan di atas, maka kajian ini menetapkan bahawa surat-surat perang
yang akan dikaji adalah berdasarkan jenis surat perang. Analisis awal mendapati jenis
surat-surat perang pada zaman Al-Khulafa’ Al-Rashidin secara umumnya terbahagi
kepada dua iaitu; (1) Surat Perang Yang Ditulis oleh Khalifah dan (2) Surat Perang
Yang Ditulis oleh Panglima Perang. Perincian jenis surat perang yang akan dikaji
adalah seperti berikut:

a. Surat-surat perang dari Khalifah kepada :

i. Panglima Perang
ii. Tentera Musuh

b. Surat-surat perang dari Panglima Perang kepada :

i. Khalifah
ii. Ketua Tentera

iii. Tentera Musuh

Berdasarkan takrifan di atas juga, kajian ini mengabaikan surat-surat perang yang
ditulis oleh pihak tentera musuh kepada pihak tentera Islam. Ini kerana objektif kajian
ini adalah untuk memperlihatkan nilai kehalusan dan seni estetika yang terdapat dalam
karya sastera Arab pada zaman Awal Islam. Walaupun surat-surat tentera musuh
diriwayatkan di dalam Bahasa Arab, namun ianya hanyalah terjemahan yang tidak
diketahui usulnya.

Struktur dan rekabentuk surat (‘Anasir Al-Risalah) turut menjadi asas dalam
menetapkan Batasan Kajian. Hanya surat-surat perang yang mengandungi ‘Anasir Al-
Risalah sahaja yang dijadikan bahan kajian. ‘Anasir Al-Risalah menurut Al-Miqdad
(1993) ialah unsur-unsur surat yang terdiri daripada Al-Muqaddimat, Al-Takhallus, Al-
Madmun dan Al-Khitam. Perincian ‘Anasir Al-Risalah adalah seperti berikut:

1. Al-Muqaddimat ( Pendahuluan Surat )
a. Al-Basmalah – iaitu lafaz حِیمِ  حْمنِ الرَّ " بِسْمِ اللهِ الرَّ "
b. Al-‘Inwan (Al-Mursil wa Al-Mursal Ilaihi) – Iaitu pengirim surat dan

penerima surat
c. Al-Tahiyyah – iaitu lafaz Al-Salam
d. Al-Tahmid – iaitu lafaz Alhamdulillah

2. Al-Takhallus atau Faslu Al-Khitab ( Lafaz ا بعَْدُ أَ  مَّ )
Iaitu lafaz pemisah antara Al-Muqaddimat dan Al-Madmun

3. Al-Madmun
Iaitu isi kandungan surat

4. Al-Khitam
Iaitu penutup surat. Biasanya surat diakhiri dengan lafaz penutup seperti

"ھُ اتُ ركَ بَ وَ اللهِ ةُ مَ حْ رَ وَ مْ كُ یْ لَ عَ مُ لاَ السَّ وَ  " atau "كَ یْ لَ عَ مُ لاَ السَّ وَ "  atau " مُ لاَ السَّ وَ "  atau
"وَالسَّلامُ عَلىَ مَنْ اتَّبعََ الْھُدَى"

Selain itu, Al-Hudud Al-Zamaniyyah atau tempoh masa juga menjadi asas dalam
menentukan  batasan kajian. Oleh itu, kajian ini hanya melibatkan surat-surat perang
yang ditulis pada zaman Al-Khulafa’ Al-Rashidin yang bermula dari zaman
pemerintahan Khalifah Abu Bakr Al-Siddiq pada tahun 632 masihi atau 11 hijrah
hinggalah berakhirnya pemerintahan Khalifah ‘Ali bin Abi Talib pada tahun 661
masihi atau 40 hijrah.

Manakala bagi mencapai objektif yang terakhir, kajian ini telah menetapkan tiga
bidang retorik Arab yang terdiri daripada retorik Al-Bayan, Al-Ma‘ani dan Al-Badi‘
sebagai batasan kajian bagi tujuan menganalisis jenis-jenis gaya bahasa retorik yang
digunakan dalam penulisan surat perang pada zaman Al-Khulafa’ Al-Rashidin.

1.8 Definisi Operasional

Berdasarkan tajuk yang digunakan dalam kajian, definisi beberapa perkataan atau
istilah yang digunakan perlu dihuraikan agar huraian dan perbahasan dalam kajian ini
menepati keperluan tajuk. Antara perkataan dan istilah yang dimaksudkan adalah
seperti yang berikut:

1.8.1 Estetika

Menurut Sujud (1999), estetika daripada sudut bahasa berasal daripada perkataan
Yunani iaitu ‘Aesthesis’ yang membawa maksud kepekaan atau sensitiviti. Daripada
sudut istilah pula estetika ialah kajian teoritis tentang keindahan dan citarasa.
Menurutnya lagi, perkataan estetika telah dipopularkan oleh pengkaji-pengkaji barat
dalam pelbagai bidang ilmu. Mereka mengaitkan perkataan ini dengan makna
keindahan dan memantapkan lagi pengertian estetika dengan mengaitkan keindahan
dengan seni kerana seni merupakan sesuatu yang halus, menyenangkan dan
menggembirakan.

Dalam bidang kajian kesusasteraan Arab, pengkaji-pengkaji sastera Arab juga tidak
terlepas daripada menggunakan perkataan estetika dalam kajian mereka terhadap teks-
teks sastera. Al-Yafi (1972) telah menterjemahkan estetika secara harfiah sebagai Al-
Dirasah Al-Fanniyyah. Menurutnya lagi, estetika atau Al-Dirasah Al-Fanniyyah ialah
satu konsep untuk mengkaji keindahan yang terdapat dalam karya sastera. Al-Tunji
(1999, p.321) dalam bukunya Al-Mu‘jam Al-Mufassal fi Al-Adab telah mendefinisikan
estetika sebagai :

قَا : مَدَارُ بحَْثِ عِلْمِ الجْمََالِ أوَ الجَْ  ةِ "اليَِّ مَ "الاسْتَاطِيـْ
Terjemahan : “Estetika merupakan bidang perbahasan ilmu tentang
keindahan”.

Daripada takrifan-takrifan terhadap estetika sebelum ini samada daripada sudut bahasa
mahupun istilah, dapat disimpulkan bahawa pembicaraan berkaitan estetika akan
menyentuh aspek-aspek keindahan. Namun demikian, menilai keindahan sesuatu karya
sastera khususnya sastera  persuratan Arab memerlukan instrumen dan garis panduan
tertentu.

Al-Miqdad (1993, p.6) dalam muqaddimah kajiannya terhadap karya persuratan Arab
pada zaman Awal Islam,  telah menyenaraikan elemen-elemen estetika sebagai :

َ قَضَ " الخَصَائِصُ الْفَنِيَّّةُ للِتـَّرَسُّلِ جمُْلَةٌ مِنَ الْ  رَْبَـعَةٍ مِنَ االْمُتَّصِلَ ا ِ لْمَوْضُوْعَاتِ هِيَ : ةِ 
وَالأُسْلُوْبُ وَالْمَعَانيِْ وَ اللُّغَةُ "الْمَنـْهَجُ 

Terjemahan : “Ciri-ciri kesenian (estetika) dalam karya persuratan
merupakan isu-isu yang berkaitan dengan Al-Manhaj (format penulisan),
Al-Uslub (gaya bahasa yang menyentuh aspek Balaghah), Al-Ma‘ani (Isi
Kandungan/Tema) dan Al-Lughah (Bahasa yang menyentuh aspek Nahu
dan Sarf).”

Berdasarkan elemen-elemen estetika yang dikemukakan oleh Al-Miqdad (1993), kajian
ini menetapkan bahawa estetika dalam karya penulisan surat perang adalah ciri-ciri
keindahan sastera yang dinilai berdasarkan tema penulisan surat, ciri-ciri struktur
penulisan surat (format penulisan) dan juga jenis-jenis gaya bahasa retorik yang
digunakan dalam penulisan surat perang.

1.8.2 Surat Perang

Dalam kesusasteraan Arab, terdapat dua jenis karya persuratan iaitu Al-Rasail Al-
Diwaniyyah dan Al-Rasail Al-Ikhwaniyyah. Menurut Al-Tunji (1999), Al-Rasail Al-
Diwaniyyah ialah surat-surat rasmi yang ditulis oleh Khalifah atau Ketua Negara
kepada Gabenor, Panglima dan Pembesar Negara atau orang perseorangan yang
mempunyai kepentingan tertentu dalam negara. Manakala Al-Rasail Al-Ikhwaniyyah
ialah surat-surat tidak rasmi yang ditulis oleh orang perseorangan, keluarga atau
sahabat handai.

Abu Sharifah (1994) telah menyenaraikan surat-surat perang atau Al-Rasail Al-
Harbiyyah dalam kategori surat-surat rasmi. Menurutnya, surat perang adalah surat
rasmi yang ditulis oleh Khalifah atau panglima perang dalam sesuatu peperangan. Rida
(1975, p.88) telah memperincikan definisi Surat Perang atau Al-Rasail Al-Harbiyyah
sebagai :

ةَ لقَ حَ لُ ثِّ تمَُ ةُ يَّ بِ رْ الحَْ لُ ائِ سَ الرَّ تانَ كَ دْ قَ لَ .ةِ يَّ رِ كَ سْ عَ الْ رِ وْ مُ لأُ ِ نيِ عْ ت ـَتيِ الَّ لِ ائِ سَ الرَّ لُّ " كُ 
ا مَ يْ فِ ادِ نَ جْ الأَْ اءِ رَ مَ أُ ينَْ ب ـَكَ ذلِ كَ ةُ طَ ابِ الرَّ وَ ةِ يَّ مِ لاَ سْ الإِْ وشِ يُ الجُْ ةِ ادَ قَ وَ ةِ يفَ لِ الخَْ ينَْ ب ـَلِ صْ وَ الْ 
".كِ ارِ عَ مَ الْ اتِ احَ سَ فيِْ مْ هُ ن ـَي ـْب ـَ

Terjemahan: “ Ialah setiap surat yang berkaitan dengan ketenteraan.
Ia merupakan medium komunikasi antara Khalifah dan Panglima
Tentera Islam dan juga medium komunikasi antara Panglima-panglima
Tentera di medan peperangan”.

Berdasarkan definisi ini, surat perang dalam kajian ini adalah merupakan surat rasmi
yang ditulis oleh khalifah kepada panglima perang atau kepada musuh. Surat perang
juga ditulis oleh panglima perang kepada Khalifah dan kepada musuh. Selain itu, surat
perang dalam kajian ini juga melibatkan dokumen surat-menyurat yang berkaitan
ketenteraan di antara panglima tentera dan ketua-ketua tentera di bawahnya.

1.8.3 Al-Khulafa’ Al-Rashidin

Al-Khulafa’ Al-Rashidin adalah merupakan gelaran yang diberikan kepada empat
khalifah yang terkenal dalam Sejarah Islam. Mereka ialah Khalifah Abu Bakr Al-
Siddiq, Khalifah ‘Umar Al-Khattab, Khalifah‘Uthman bin ‘Affan dan Khalifah ‘Ali bin
Abi Talib. Menurut Ibnu Khaldun (dalam Al-Sayyid, 2008), khalifah adalah merupakan
pemimpin tertinggi umat Islam selepas kewafatan Rasulullah SAW; yang memimpin
dalam urusan agama dan juga dalam urusan politik.

Al-Rashidin adalah gelaran yang pernah disebut oleh Rasulullah SAW dalam sebuah
hadis dari Al-‘Irbad bin Sariyah bahawa Rasulullah SAW telah bersabda (Ibn Rajab,
2001, p.109) :

شْ عِ يَ نْ مَ هُ نَّ إِ فَ يْكُمْ عَبْدٌ، عَلَ رَ مَّ ََ نْ إِ وَ ،ةِ اعَ الطَّ وَ عِ مْ السَّ تـَقْوَى اللهِ وَ بِ مْ كُ يْ صِ وْ أُ ..." 
رواه ."...ينَ دِ اشِ الرَّ اءِ فَ لَ الخُْ ةِ نَّ سُ وَ تيِْ نَّ سُ بِ مْ كُ يْ لَ عَ ا. ف ـَرً ي ـْثِ ا كَ فً لاَ تِ ى اخْ رَ ي ـَسَ فَ يْ دِ عْ ب ـَمْ كُ نْ مِ 

أبو داود والترمذي
Terjemahan: “...Aku berpesan supaya kamu bertaqwa kepada Allah,
dengar dan patuh (kepada pemimpin) sekalipun yang memimpin kamu
adalah (bekas) seorang hamba. Sesungguhnya sesiapa di antara kamu
yang hidup selepasku nanti pasti akan melihat perselisihan yang
banyak. Maka hendaklah kamu semua berpegang dengan sunnahku dan
sunnah Al-Khulafa’ Al-Rashidin...". Diriwayatkan oleh Abu Dawud dan
Al-Tirmidhi.

Al-Rashidin dalam Bahasa Arab bermaksud “yang mendapat petunjuk” (Mustafa,
1989, p.346). Berdasarkan hadis di atas, Rasulullah SAW telah memerintahkan umat
Islam supaya taat kepada Al-Khulafa’ Al-Rashidin kerana mereka adalah pemerintah
yang adil dan mendapat petunjuk dari Allah SWT. Menurut Al-Suyuti (1996), perintah

ini dikuatkan lagi dengan sebuah hadis Rasulullah SAW yang menyebut Khilafah
sebagai rahmat selepas kenabian (dalam Al-Suyuti, 1996, p.16):

مْ كُ نِ يْ دِ لَ وَّ أَ نَّ إِ ":مَ لَّ سَ وَ هِ يْ لَ عَ ى اللهُ لَّ صَ اللهِ لُ وْ سُ رَ الَ : قَ الَ قَ احِ رَّ الجَ ةَ دَ يْ ب ـَعُ بيِْ أَ نْ عَ " 
" . حديث حسن .ةً يَّ برَِ جَ ا وَ كً لْ مُ نُ وْ كُ يَ ، ثمَُّ ةً حمَْ رَ وَ ةً فَ لاَ خِ نُ وْ كُ يَ ، ثمَُّ ةً حمَْ رَ وَ ةً وَّ ب ـُن ـُأَ دَ بَ 

Terjemahan: “ Daripada Abu ‘Ubaidah Al-Jarrah bahawa Rasulullah
SAW bersabda: Sesungguhnya permulaan agama kamu adalah dengan
kenabian dan kerahmatan, kemudian dengan khilafah dan kerahmatan,
kemudian dengan monarki dan penguasaan (secara kekerasan).

Seterusnya, Al-Suyuti menegaskan bahawa Al-Khilafah yang dimaksudkan adalah
merujuk kepada keempat-empat Al-Khulafa’ Al-Rashidin. Ini dibuktikan dengan hadis
Rasulullah SAW yang diriwayatkan oleh Al-Imam Ahmad bin Hanbal dari Safinah
Abu ‘Abdul Rahman (dalam Al-Suyuti, 1996, p.16) :

لْكُ " .الْمُ لِكَ بَـعْدَ ذنُ وْ كُ يَ ا، ثمَُّ امً عَ نَ وْ ث ـُلاَ ثَ ةُ فَ لاَ " الخِْ 
Terjemahan: “Al-Khilafah (selepasku) selama 30 tahun, kemudian
selepas itu (berakhirnya Khilafah) adalah pemerintahan secara monarki
atau raja.

Pandangan Al-Suyuti serta hujahnya tentang tempoh pemerintahan Al-Khulafa’ Al-
Rashidin disokong oleh ‘Ali (2013, p.1) yang menyebut : " tempoh pemerintahan Al-
Khulafa’ Al-Rashidin adalah selama 30 tahun bermula dari zaman pemerintahan
Khalifah Abu Bakr Al-Siddiq pada tahun 11 hijrah hinggalah berakhirnya
pemerintahan Khalifah ‘Ali bin Abi Talib pada tahun 40 hijrah ".

1.9 Kesimpulan

Seperti yang telah dibincangkan, surat-surat perang pada zaman Al-Khulafa’ Al-
Rashidin adalah sangat penting untuk diberi perhatian dan diketengahkan sebagai
bahan kajian. Pendekatan kajian estetika yang akan membincangkan bentuk dan format
penulisan, tema serta gaya bahasa penulisan surat perang adalah amat perlu untuk
merungkai keindahan yang terdapat dalam karya sastera berbentuk prosa pada zaman
Awal Islam yang sebelum ini kurang mendapat perhatian daripada pengkaji bahasa
mahupun sastera.

Oleh itu, karya-karya penulisan surat perang tidak boleh dilihat sebagai dokumen yang
hanya mempunyai nilai sejarah semata-mata. Sebaliknya, karya-karya tersebut perlu
dibedah mengikut dimensi analisis bahasa ataupun sastera. Justeru, dapatan kajian ini
diharapkan dapat memberi sumbangan dalam memahami dan menghayati sejarah
kegemilangan zaman Awal Islam melalui pendekatan sastera.

